
Maitele a u Thivhela Vhugevhenga na Dzikhakhathi o 

Ṱanganelanwaho 

 

1.  ICVPS ndi mini? 

 

Maitele a u Thivhela Vhugevhenga na Dzikhakhathi o Ṱanganelanwaho (The Integrated 

Crime and Violence Prevention Strategy (ICVPS)) ndi nzudzanyo ya muvhuso ine ndivho 

yayo ha vha u ṱuṱuwedza maitele a u thivhela o ṱanganelanwaho u shumana na zwiitisi 

kana zwivhangi zwihulwane zwa vhugevhenga na dzikhakhathi. Hu khou ṱanganedzwa 

uri tsireledzo a si vhuḓifhinduleli ha SAPS i yoṱhe, fhedzi i shumisa maitele ane a katela  

“muvhuso woṱhet” na “tshitshavha tshoṱhe”. 

 

ICVPS yo ḓisendeka nga thikho dza rathi, dzine dza vha: 

 

 Thikho ya 1: Sisiṱeme ya Vhulamukanyi ha Vhugevhenga ine ya shuma zwavhuḓi: 

zwine zwa amba sekithara ya vhulamukanyi ha vhugevhenge ine ya shumana na 

ṱhoḓea dza vhathu na u tandulula thaidzo dza nga ha vhugevhenga na tsireledzo 

nga nḓila yavhuḓi na u fhindula nga u ṱavhanya nahone nga nḓila ya u sumbedza 

vhukoni.  

 

 Thikho ya vhu 2: U dzhenelela nga u Ṱavhanya u itela u Thivhela Vhugevhenga 

na u Ṱuṱuwedza Tsireledzo: Ine ya shumana na zwi kwamaho tsireledzo na u 

thivhela vhugevhenga na dzikhakhathi kha miṅwaha ya u thoma, hu tshi khou 

khwaṱhisedzwa uri vhana u bva kha maḓuvha a u thoma a 1000 vha vhe na 

mathomo avhuḓi. Kha Mveledziso ya Vhana Vhaṱuku, vhana vha a tsireledzwa na 

u gudiswa zwavhuḓi, hu tshi katelwa zwikoloni, kha zwitshavha, midavhini, na uri 

huṅwe na huṅwe hune vha ya vha tea u vha vho tsireledzea khathihi na u pfa vho 

tsireledzea.    

  

 Thikho ya vhu 3: Thikhedzo ya tshipondwa: Izwi zwi amba nga ha nḓila ine muthu 

muṅwe na muṅwe ane a dzhenelela a tea u kona u tikedza zwipondwa, nga u vha 

ṋetshedza thikhedzo na ṱhogomelo yo vha teaho, na u shumana na zwikhukhulisi 

zwine vha nga vha vha tshi khou ṱangana nazwo. U shumisa 

thendelonzwiwa(tshatha) ya zwipondwa ndi tshithu tsha ndeme. 

 

 Thikho ya vhu 4: Nḓisedzo ya tshumelo yavhuḓi yo ṱanganelanwaho ya 

tsireledzo na thivhelo ya dzikhakhathi: Ri tea u ṱanganya vhathu vhoṱhe na 

tshumelo dzo teaho na tshomedzo dza zwitshavha u itela uri vha wane thuso ine 

vha i ṱoḓa uri vha vhe vho tsireledzea. Izwi zwi amba nḓisedzo ya tshumelo dza 

ndeme, u ḓisa mbekanyamushumo na tshumelo zwine zwa shumana na zwithu 

zwi no nga sa vhushai, vhushayamushumo, u sa lingana na u ṱuṱuwedza 

mveledziso ya ikonomi na zwa matshilisano. Hu tea u vha na nyanḓano na 

tshumisano yo teaho nga vhadzheneleli vhoṱhe.  

 

 Thikho ya vhu 5: Tsireledzo nga ha Disaini ya Vhupo: Disaini yo teaho ya 

fhethu ha vhudzulo i thusa kha u ṱuṱuwedza tsireledzo na u thivhela vhugevhenga 

na dzikhakhathi kha tshitshavha tshashu. Musi hu tshi dzudzanywa kana u pulana 

fhethu ha dziḓoroboni na ha mahayani hu tea u dzhielwa nṱha tsireledzo ya vhathu, 

sa tsumbo, u khwaṱhisedza uri mavhone a zwiṱaraṱani a shuma zwavhuḓi u 

vhonetshela fhethu uri vhathu vha pfe vho tsireledzea, na uri ḓaka na mahatsi zwi 

bvisiwe u itela u thivhela u vha hone ha vhugevhenga, u itela u hu shumisela zwa 

mitambo na vhumvumvusi na u farela hone miṱangano. Izwi zwi ḓo khwinisa 

vhuḓipfi ha u tsireledzea kha zwitshavha na u bveledza vhupo havhuḓi ho 

tsireledzeaho.     

 

 Thikho ya vhu 6: U dzhenelela nga mafulufulu ha tshitshavha: musi ri tshi ita 

uri zwitshavha zwi vhe senthara ya mbekanyamushumo dza mveledziso u itela u 

thivhela vhugevhenga na dzikhakhathi, ri maanḓafhadza zwitshavha zwashu na 

vhathu vhashu uri vha kone u dzhia tsireledzo yavho sa vhuḓifhinduleli havho. Izwi 

zwi dovha zwa amba uri vha tea u vha tshipiḓa tsha u pulana kana u dzudzanya u 

itela tsireledzo fhethu hune vha dzula hone, mishumoni yavho, zwikoloni, 

dzimoḽoni, na fhethu huṅwe na huṅwe. U thomiwa ha zwivhumbeo zwa tshitshavha 

zwi ṋea vhaimeleli vha tshitshavha tshikhala tsha u ṱahisa mihumbulo yavho nga 

ha maga oṱhe a u thivhela na u pulana kana u dzudzanya tsireledzo kha 

zwitshavha zwavho.  

2. Mushumo wanga ndi mini kha Maitele a u Thivhela Vhugevhenga na 

Dzikhakhathi o Ṱanganelanwaho? 

 

Sa muraḓo wa tshitshavha, vha na vhuḓifhinduleli ha tsireledzo yavho nahone fhethu 

hune vha dzula hone, u dzula vho vula maṱo, u vhiga nyito dziṅwe na dziṅwe dzine dza 

vha vhilaedzisa kha tshitshavha tshavho, vha ḓivhe vhahura vhavho na miraḓo ya 

tshitshavha tshavho, vha ḓivhe tshumelo dzine dza vha hone kha muvhuso na mushumo 

une vha tea u u ita u swikelela tshumelo dzenedzo, vha tikedze kana u thusa vhane vha 

si kone u ḓiitela kana u ḓithusa, vha songo fhumula arali hu na zwithu zwi si zwavhuḓi 

zwine zwa khou itea, u tambudza, khakhathi dza muṱani, nyito dza vhugevhenga nahone 

vha vhige izwi zwoṱhe kha Vhulanguli ho teaho.   

 

Vha tea u dzhenelela kha nyito dza tshitshavha na u kovhekana mafhungo ane a ḓo thusa 

Kha u thivhela nyimele phanḓa ha musi zwi tshi ṋana, sa tsumbo, arali vha tshi ḓivha 

fhethu hune ha iteswa hone vhugevhenga kha tshitshavha tshavho, kana hune miraḓo 

ya tshitshavha ya khou shushedzwa nga dzigenge, vha tea u vhiga idzi nyito kha ofisi dzo 

teaho, zwiṱitshini zwa mapholisa na kha vharangaphanḓa vha zwitshavha uri zwithu 

zwenezwo zwi shumanwe nazwo.  

 

3. Pulani kana nzudzanyo ya tshumiso ya ICVSP ndi ifhio? 

 

ICVPS ndi pulani kana nzudzanyo ya tshumiso. Yo vhumbiwa nga thebuḽu dzine dza 

ṱalutshedza mishumo na vhuḓifhinduleli ha mudzheneleli muṅwe na muṅwe ane a vha na 

vhuḓifhinduleli ha u i shumisa. I ṱoḓa mugaganyagwama na pulani kana nzudzanyo dzo 

ṱanganelanwaho na u fhaṱa vhukoni zwine zwa tea u vha hone kha vhuimo hoṱhe ha 

muvhuso, nahone izwi zwi katela vhasheli vha mulenzhe vhoṱhe vha tshitshavha vhane 

vha ṱangana kana vha shumisana u ita iyi pulani kana nzudzanyo. Hu dovha hafhu ha 

ṱoḓea zwisumbi zwa kushumele malugana na u shumisa, nahone i tea u vha na zwisumbi 

zwa u ṱola u itela u ela khwiniso kha vhuimo ha vhugevhenga.   

 

4. Vha khou ya u khwaṱhisedza hani tshumiso yavhuḓi ya ICVPS?  

 

Ri ḓo ita izwi nga u ela ṱhuṱhuwedzo dza ICVPS nga u fhungudza vhuimo ha 

vhugevhenga, na u thola vhanthu vhanzi na mveledziso fhethu hapo. Ri khou humbela 

DPME u katela zwisumbi zwa vhuimo ha nṱha kha Mutheo wa Maitele a Tshifhinga tsha 

Vhukati (Medium Term Strategic Framework (MTSF/MTDP u khwaṱhisedza tshumiso ya 

ICVPS na u khwaṱhisedza uri muhasho muṅwe na muṅwe u vha na vhuḓifhinduleli.  

Zwiṅwe zwishumiswa zwa M&E nga kha Mihasho ya Vundu ya Tsireledzo ya 

Tshitshavha zwi ḓo thusa kha u sedzulusa uri vhasheli vha mulenzhe vhoṱhe vha khou 

ita zwine vha tea u zwi ita nahone vha zwi ita nga nḓila yavhuḓi. Ro thoma Komiti ya 

Mushumo kha vhuimo ha lushaka u konanya u pulana kana u dzudzanya hoṱhe na u 

vhiga u bvelela na khaedu ri na mihumbulo ya u fhungudza khaedu dzenedzo.   

 

5. Vha ḓo khwaṱhisedza hani uri ‘muvhuso woṱhe na tshitshavha tshoṱhe’ zwi a 

dzhenelela kha ICVPS 

 

Ri ḓo shumisa Modeḽe wa Mveledziso wa Tshiṱiriki (District Development Model (DDM)) 

sa tshikhala tsha ndeme tsha tshumiso yavhuḓi ya ICVPS na u konanya masia mararu a 

muvhuso. Mavundu na muvhuso wapo zwi ḓo khwaṱhisedza uri hu vha na u tshimbilelana 

vhukati ha ICVPS na DDM. Ofisi dza Vhalangavundu dzo lavhelelwa u shela mulenzhe 

zwihulwane malugana na khonanyo na tshumiso ya ICVPS. Tshumiso i bvelelaho ya 

ICVPS yo ḓisendeka nga muraḓo muṅwe na muṅwe wa tshitshavha na muvhuso nga 

nḓila i fanaho nga u ḓikumedzela kha u shumisana malugana na u swikelela tsireledzo 

ya zwitshavha ya vhoṱhe.S  

 

 


